[image: ]
[image: ]

[bookmark: _GoBack]ACÒRD DERA MESA DETH PARLAMENT PETH QUAU S’APRÒVE ERA VERSION EN OCCITAN (ARANÉS) DERA LEI 6/2019, DETH 23 D'OCTOBRE, DE MODIFICACION DETH LIBRE QUATAU DETH CÒDI CIVIU DE CATALONHA, RELATIU AS SUCCESSIONS, ENTÀ GARANTIR ERA IGUALTAT DE DRETS E ERA NON-DISCRIMINACION DES PERSONES DAMB DISCAPACITAT SENSORIAU 
De conformitat damb çò que dispòsen er article 6.5 der Estatut d’autonomia de Catalonha; er article 4 dera Lei 2/2007, deth 5 de junh, deth Diari Oficial de la Generalitat de Catalunya, e er article 7 dera Lei 35/2010, der 1 d’octobre, der occitan, aranés en Aran, era Mesa deth Parlament, ena session aguda eth dia 7 de junhsèga de 2020, a aprovat era version en occitan, en varietat aranesa, dera Lei 6/2019, deth 23 d'octobre, de modificacion deth libre quatau deth Còdi civiu de Catalonha, relatiu as successions, entà garantir era igualtat de drets e era non-discriminacion des persones damb discapacitat sensoriau (200-0001/12), aprovada peth Plen deth Parlament ena session aguda eth dia 9 d’octòbre de 2019 e publicada en Butlletí Oficial del Parlament de Catalunya numèro 447, deth 23 d’octòbre de 2019, e en Diari Oficial de la Generalitat de Catalunya numèro 7990, deth 28 d’octòbre de 2019, eth tèxte dera quau se reprodusís de contunh, ar efècte que se publique en Diari Oficial de la Generalitat de Catalunya e s’i includisquen eth numèro e era data dera lei publicada, e tanben era formula de promulgacion.
Palau deth Parlament, 7 de junhsèga de 2020
Eth secretari segond	Eth president
David Pérez Ibáñez	Roger Torrent i Ramió


LEI 6/2019, DETH 23 D'OCTOBRE, DE MODIFICACION DETH LIBRE QUATAU DETH CÒDI CIVIU DE CATALONHA, RELATIU AS SUCCESSIONS, ENTÀ GARANTIR ERA IGUALTAT DE DRETS E ERA NON-DISCRIMINACION DES PERSONES DAMB DISCAPACITAT SENSORIAU 
Preambul
I
Era fin d’aguesta lei ei plaçar as persones damb discapacitat sensoriau, sigue temporau o permanent, en igualtat de condicions en çò que concernís es autes persones tocant ar exercici efectiu des sòns drets ara ora d’autrejar un testament deuant de notari e de poder intervier en qualitat de testimòni en acte d’autrejament deth testament per ua auta persona.
Es persones damb discapacitat sensoriau, sigue temporau o permanent, son aqueres que patissen o ben ua disfuncion o ua discapacitat o ben un handicap visuau, auditiu o verbau que les limite es facultats de comunicacion expressiva e receptiva. Entà subvier as sòns besonhs especifics ei convenient adoptar mesures entà arténher era igualtat de tracte e d’oportunitats en exercici des sòns drets e déuers coma ciutadans.
Aguesta lei a per objècte eliminar es restriccions qu'eth Còdi civiu de Catalonha establís as persones damb discapacitat sensoriau, sigue temporau o permanent, ara ora d'amiar a tèrme actes de natura successòria, e plaçar-les en plan d’igualtat damb es persones que non an aguesta discapacitat quan autregen testament e ordenen es darrères volontats, o ben quan intervien coma testimònis en autrejament d’un testament de d’auti. 
Se tracte, donques, qu'en encastre deth dret civiu ua persona damb discapacitat sensoriau, sigue temporau o permanent, sigue tractada atau coma quinsevolhe auta persona que non age era capacitat modificada judiciaument, pr'amor qu'eth hèt de patir ua discapacitat sensoriau determinada non a d’èster, per se madeish, ua limitacion ara ora de hèr determinadi actes damb eficacitat juridica, coma ei, en encastre d’aguesta lei, eth hèt d’autrejar testament deuant de notari o eth d’intervier en qualitat de testimòni en testament qu'autrege ua auta persona.
Eth hèt de patir ua discapacitat sensoriau non ei, per se madeish, un critèri entà determinar s'ua persona ei capabla o non entà autrejar un testament o entà intervier en qualitat de testimòni en acte der autrejament de testament de ua auta persona. Aguesta lei elimine, damb caractèr generau, eth critèri restrictiu que comportaue era apertenença ath collectiu de persones damb discapacitat sensoriau, sigue temporau o permanent, e, en tot mantier era norma en vigor qu'atau ac establís, dèishe que sigue eth notari qui, en cada cas e en foncion des circonstàncies personaus der autrejant, avalore era sua capacitat de comprenença e es sues abilitats comunicatives, age discapacitat sensoriau o non n'age, e sigue aguesta discapacitat temporau o permanenta, de conformitat damb çò qu'establissen es disposicions deth Còdi civiu de Catalonha e, supletòriament, era legislacion notariau.
Se tracte, fin finau, de modificar es disposicions deth Còdi civiu de Catalonha en matèria testamentària qu'establien restriccions entàs persones damb discapacitat sensoriau, sigue temporau o permanenta, que se podien qualificar de discriminatòries. Aguestes persones ja pòden hèr actes juridics damb plea eficacitat, ja qu'era discapacitat sensoriau qu'afècte es sòns sens non restringís eth sòn autogovèrn, pr'amor que son persones que pòden manifestar era sua volontat conscienta e liura e an facultats de compréner e de discernir entà préner es decisions mès adaptades en çò que hè ar encastre personau o patrimoniau. Actuaument, damb es auanci tecnologics existents, non a cap de justificacion mantier en Còdi civiu de Catalonha limitacions especifiques entàs collectius de persones damb discapacitat sensoriau, damb er efècte, ath delà, qu'era designacion collectiva des persones damb ua disfoncion des sens resulte discriminatòria. Aué en dia, aguestes mancances sensoriaus se pòden suplir damb alternatives de comunicacion non verbau o damb er usatge de mejans tecnologics qu'autregen ua fiabilitat e ua seguretat juridica equivalentes as que i a quan qui se manifèste ei ua persona sense aguest tipe de discapacitat.
Aguesta lei aplique era Convencion des Nacions Unides sus es drets des persones damb discapacitat, aprovada en Naua Yòrk eth 13 de deseme de 2006, que hè part, a toti es efèctes, der ordenament juridic der Estat espanhòu des deth 3 de mai de 2008, e tanben era Carta des drets fondamentaus dera Union Europèa. Era letra e deth preambul dera Convencion arrecuelh exprèssament que «era discapacitat ei un concèpte qu'evolucione e que resulte dera interaccion entre es persones damb deficiéncies e es barrères degudes ara actitud e ar entorn qu'empedissen era sua participacion plea e efectiva ena societat, en igualtat de condicions damb es auti» e, laguens der encastre dera Union Europèa, er article 21 dera Carta des drets fondamentaus dera Union Europèa establís eth principi de non-discriminacion per arrason de discapacitat e er article 26 includís eth principi d’integracion des persones damb discapacitat. Era Comission Europèa aprovèc tanben eth document qu'establís era Estratègia europèa sus discapacitat 2010-2020, qu'a coma objectiu hèr possible qu'es persones damb discapacitat poguen gaudir de toti es sòns drets, e tanben beneficiar-se dera sua participacion ena societat. Ena linha d’aguesti precedents, aguesta lei preten qu'es persones damb discapacitat sensoriau, sigue temporau o permanenta, non patisquen cap de discriminacion per arrason dera sua discapacitat sensoriau en exercici des drets e libertats que les corresponen coma ciutadans en encastre deth dret civiu de Catalonha.
II
Damb aguesta iniciativa, se complís era Resolucion 683/XI, deth 25 de mai de 2017, deth Parlament de Catalonha, sus era igualtat de drets e era non discriminacion des persones damb discapacitat sensoriau, mejançant era quau eth Parlament sollicitèc ath Govèrn d’estudiar e presentar era modificacion deth Còdi civiu de Catalonha entà hèr efectiu eth dret de non-discriminacion des persones damb discapacitat sensoriau en matèria testamentària.
Deth madeish contengut d’aguesta lei se despren era sua adeqüacion as principis de bona regulacion der article 129.1 dera Lei der Estat 39/2015, der 1 d’octobre, deth procediment administratiu comun des administracions publiques, que se concrèten enes principis de besonh, eficacitat, proporcionalitat, seguretat juridica, transparéncia e eficiéncia. En aguest sens, se tracte d’ua norma de besonh entà complir eth manament dera Resolucion 683/XI, deth 25 de mai de 2017, deth Parlament de Catalonha, e entà dotar de seguretat juridica as persones damb discapacitat sensoriau, sigue temporau o permanent, respècte as sòns drets successoris. Vist eth critèri de proporcionalitat, s’an modificat estrictament es precèptes deth libre quatau deth Còdi civiu de Catalonha de besonh entà comparar es drets des persones discapacitades damb es des autes persones, e aguesta modificacion s’a amiat a tèrme per mejan d’ua lei, vist eth reng dera norma que se modifique, damb era fin qu'era regulacion artenhe era eficacitat e eficiéncia pretenudes.
Entà arténher aguest objectiu, s’a modificat era redaccion de diuèrsi articles deth libre quatau deth Còdi civiu de Catalonha, damb era fin d’eliminar quinsevolh tracte discriminatòri des persones damb discapacitat sensoriau, sigue temporau o permanent, en matèria testamentària. Concrètament s’an modificat es quate articles següents: en prumèr lòc, er article 421-8, relatiu ath testador qu'ei ua persona damb discapacitat sensoriau, en moment der autrejament; en dusau lòc, er apartat 2 der article 421-10, qu'establís que non cau era intervencion de testimònis quan eth testador ei ua persona damb discapacitat sensoriau; en tresau lòc, er article 421-11, que se’n suprimís era letra b der apartat 2, hèt qu'a coma conseqüéncia qu'es persones damb discapacitat sensoriau poguen intervier en qualitat de testimònis en autrejament de testament per d’auti, e, en darrèr lòc, er apartat 5 der article 421-14, en çò que hè ath testament barrat, en qué s’elimine era expression «cècs» e se permet qu'es persones damb discapacitat visuau poguen autrejar un testament barrat tau coma ac pòt hèr quisevolh auta persona.
Damb era modificacion des diti articles deth libre quatau deth Còdi civiu de Catalonha s’artenh promòir era igualtat de drets e eliminar regulacions discriminatòries qu'afècten as persones damb discapacitat sensoriau, sigue temporau o permanenta, ara ora d’autrejar un testament e de poder intervier en qualitat de testimòni en acte d’autrejament deth testament per ua auta persona.
Article 1. Modificacion der article 421-8 deth Còdi civiu de Catalonha
Se modifique er article 421-8 deth Còdi civiu de Catalonha, que rèste redigit dera manèra següenta: 
«Article 421-8. Testament autrejat per ua persona damb discapacitat sensoriau
»1. S'eth testador a ua discapacitat sensoriau en moment d’autrejar testament, eth notari a d’aplicar çò qu'establís aguest còdi. En tot cas, eth notari a d’aufrir ath testador eth supòrt e es mejans de besonh entà testar, sense qu'açò li pogue comportar cap de carga economica addicionau. Era corporacion professionau a de proporcionar ath notari es mejans nomentadi.
»2. Çò qu'establís er apartat 1 s’aplique tanben en cas qu'ua persona damb discapacitat sensoriau actue coma testimòni en autrejament d’un testament notariau.» 
Article 2. Modificacion der article 421-10 deth Còdi civiu de Catalonha
Se modifique er apartat 2 der article 421-10 deth Còdi civiu de Catalonha, que rèste redigit dera manèra següenta: 
«2. Concorren circonstàncies especiaus en testador se per quinsevolh causa non sap o non pòt signar. Non se considère que i concorren circonstàncies especiaus peth hèt qu'age ua discapacitat sensoriau.» 
Article 3. Modificacion der article 421-11 deth Còdi civiu de Catalonha
Se modifique er article 421-11 deth Còdi civiu de Catalonha, que rèste redigit dera manèra següenta: 
«Article 421-11. Idoneïtat des testimònis
»1. Es testimònis, se n´an d’intervier, son dus, an de compréner ath testador e ath notari e an de poder signar. Non cau que siguen pregats, ne que coneishen ath testador, ne qu'agen era sua madeisha residéncia.
»2. Non pòden èster testimònis: 
»a) Es menors d’edat e es incapables entà testar.
»b) Es condemnadi per delictes de faussificacion de documents, per calomnies o per faus testimòni.
»c) Es afavoridi peth testament.
»d) Eth conjunt, eth convivent en parelha estable e es parents laguens deth quatau grad de consanguinitat e eth dusau d’afinitat des ereus instituïdi o es legataris designadi e deth notari qu'autorize.
»3. Es causes d’inidoneïtat s’apliquen, ath delà des persones a qué hè referéncia er apartat 2, as facultatius, es interprèts e es expèrts qu'intervien en testament.»
Article 4. Modificacion der article 421-14 deth Còdi civiu de Catalonha
Se modifique er article 421-14 deth Còdi civiu de Catalonha, que rèste redigit dera manèra següenta: 
«Article 421-14. Redaccion deth testament barrat
»1. Eth testament barrat ei escrit peth testador, sigue en forma autografa, en braille o per d’auti mejans tecnics, o per ua auta persona per encomana sua, damb era expression deth lòc e era data. Se l’escriu ua auta persona a prec deth testador, s'a de hèr a constar aguesta circonstància e s’a d’identificar era dita persona, qu'a de signar damb eth testador ara fin deth testament. 
»2. Eth testador a de signar en totes es huelhes e ara fin deth testament, dempús d’auer sauvat es paraules esmendades, raiades, ahijudes o entre linhes. S'eth testament s’a redigit en supòrt electronic, s'a de signar damb ua signatura electronica arreconeishuda.
»3. S'eth testador non sap o non pòt signar, ac pòt hèr per encomana sua ua auta persona, qu'a de signar ara fin deth testament e en totes es huelhes, dempús d’auer hèt a constar era sua identitat e era causa deth hèt impossible que signe eth testador.
»4. Eth document que conten eth testament s’a d’introdusir en ua cubèrta barrada de sòrta que non ne pogue èster extrèt sense maumeter-la. 
»5. Non pòden autrejar testament barrat es que non saben o non pòden liéger.»
Disposicion addicionau. Usatge de mejans entà suplir era discapacitat sensoriau
1. De conformitat damb çò qu'establissen es articles 421-8, 421-10 e 421-14 deth Còdi civiu de Catalonha, e a sollicitud der autrejant, en autrejament de testaments e d’auti documents notariaus de natura successòria, s’a d’utilizar eth braille, era lengua de signes, era lectura labiau o d'auti mejans lingüistics o tecnics que permeten de suplir era discapacitat sensoriau qu'afècte era comprenença orau, era lectura o era escritura.  
2. Era Corporacion de Notaris de Catalonha, en tèrme de sies mesi a compdar dera publicacion d’aguesta lei en Diari Oficial de la Generalitat de Catalunya, a de soscríuer damb era Generalitat, damb d’autes administracions e organismes publics o damb entitats sense interès lucratiu es convènis de besonh entà èster en disposicion de complir çò qu'establissen er apartat 1 d’aguesta disposicion e er article 421-8 deth Còdi civiu de Catalonha.

Disposicion derogatòria
S'abolís era disposicion addicionau dusau dera Lei 10/2008, deth 10 de junhsèga, deth libre quatau deth Còdi civiu de Catalonha, relatiu as successions.

Disposicion finau. Entrada en vigor
Aguesta lei entre en vigor londeman d’auer estat publicada en Diari Oficial de la Generalitat de Catalunya, lheuat de çò que dispòse er apartat 1 der article 421-8 deth Còdi civiu de Catalonha, ena redaccion dada per article 1 d’aguesta lei, qu'entre en vigor ath cap de sies mesi dera publicacion d’aguesta lei en Diari Oficial de la Generalitat de Catalunya.

